Монгол Улсын  Их Хурлын 2007 оны хаврын ээлжит чуулганы  6 дугаар сарын 08-ны өдөр /Пүрэв гараг/-ийн нэгдсэн хуралдаан  10 цаг 30 минутад УИХ-ын чуулганы нэгдсэн хуралдааны танхимд эхлэв.

УИХ-ын дарга Ц.Нямдорж ирц, хэлэлцэх асуудлын дарааллыг танилцуулж хуралдааныг даргалав.


Өглөөний нэгдсэн хуралдаанд ирвэл зохих 76 гишүүнээс 24 гишүүн ирж  31.5  хувийн ирцтэй байв.


Чөлөөтэй: Р.Амаржаргал, Д.Арвин, Р.Бадамдамдин, Г.Батхүү, Ц.Баярсайхан, Р.Буд, Д.Дондог, С.Ламбаа, А.Мурат, Д.Одбаяр, Л.Одончимэд, С.Отгонбаяр, Ц.Сүхбаатар, Ц.Шаравдорж, З.Энхболд, М.Энхболд, Б.Эрдэнэсүрэн

Өвчтэй:  Б.Жаргалсайхан, Р.Раш


Тасалсан: А.Бакей, Ц.Батаа, Б.Батбаатар, Б.Батбаяр, Н.Батбаяр, Сү.Батболд, Х.Баттулга, Э.Бат-Үүл, Б.Бат-Эрдэнэ, Б.Бат-Эрдэнэ, С.Баярцогт, Л.Гансүх, Л.Гантөмөр, Д.Ганхуяг, Р.Гончигдорж, Г.Занданшатар, М.Зоригт, Ж.Наранцацралт, Д.Одхүү, Т.Очирхүү, Ч.Раднаа, Б.Мөнхтуяа, К.Саираан, Я.Санжмятав, М.Сономпил, Ч.Содномцэрэн, Ц.Цэнгэл, Н.Энхболд, М.Энхсайхан, Б.Эрдэнэбат, Р.Эрдэнэбүрэн. 
Чуулганы нэгдсэн хуралдаанд УИХ дахь Ардчилсан намын зөвлөлийн УИХ-ын гишүүд ирэхгүй, ирц бүрдэхгүй байсан тул УИХ-ын дарга Ц.Нямдорж УИХ-ын Тамгын газрын Ерөнхий нарийн бичгийн дарга Н.Лувсанжаваас асуулт асууж, хариулт авав.

УИХ-ын дарга Ц.Нямдорж “250 сая төгрөгийн төсвийн хуваарилалттай холбогдолтой асуудлаар” УИХ-ын дэд дарга Д.Лүндээжанцантай ярилцаж хуулийнхаа хугацаанд хэлэлцэн шийдэж өгөхийг хүсч Үндсэн хуулийн цэцэд албан бичиг явуулахыг УИХ-ын Тамгын газрын Ерөнхий нарийн бичгийн дарга Н.Лувсанжавт үүрэг болгов.

Хуралдааныг үргэлжлүүлэх эсэх асуудалтай холбогдуулан УИХ-ын гишүүн Ц.Мөнх-Оргил, УИХ-д суудал бүхий намуудын төлөөлөл болох УИХ дахь МАХН-ын бүлгийн дарга, УИХ-ын гишүүн Д.Идэвхтэн, Иргэний зориг намын дарга, УИХ-ын гишүүн С.Оюун, Үндэсний шинэ намын гишүүн, УИХ-ын гишүүн Ж.Батхуяг, Эх орон намын гишүүн, УИХ-ын гишүүн Ц.Жаргал нар санал хэлэв.

Ирц бүрдээгүй учир үдээс өмнөх хуралдаан 11 цаг 05 минутад завсарлав.

Үдээс хойшхи хуралдаанаар Эрүүл мэндийн салбарын өнөөгийн байдал, цаашдын зорилтын талаар Монгол Улсын  Ерөнхий сайд М.Энхболд мэдээлэл хийх ёстой байсан боловч ирц бүрдээгүй тул УИХ-ын дэд дарга Д.Лүндээжанцан мэдээлэл хойшилсон тухай 15 цаг 32 минутад мэдэгдэв.

11.00-11.05 цагт Монгол Улсын Их Сургуулийн Хууль зүйн сургуулийн оюутнууд УИХ-ын чуулганы нэгдсэн хуралдааны үйл  ажиллагаатай танилцав /Нэрсийг хавсаргав/.
Тэмдэглэлтэй танилцсан:


ТАМГЫН ГАЗРЫН ЕРӨНХИЙ

НАРИЙН БИЧГИЙН ДАРГА



Н.ЛУВСАНЖАВ
Товч тэмдэглэл хөтөлсөн:


ХУРАЛДААНЫ НАРИЙН


БИЧГИЙН ДАРГА





В.ОЮУН

МОНГОЛ УЛСЫН ИХ ХУРЛЫН 2007 ОНЫ ХАВРЫН ЭЭЛЖИТ 

ЧУУЛГАНЫ 6 ДУГААР САРЫН 08-НЫ ӨДӨР /БААСАН ГАРАГ/- ИЙН
 НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 10 цаг 35 минутад эхлэв.


Ц.Нямдорж: Лувсанжав даргаа Ардчилсан намын зөвлөлөөс ямар нэгэн ажиг сураг, бичиг ирсэн үү? нэг хариулт өгөөдөхөөч.
Лувсанжав даргын микрофоныг өг.


Н.Лувсанжав: Гансүх гишүүнтэй холбоо барих гээд утсаар нь ерөөсөө холбогдож болохгүй байгаа. Өчигдөр Ардчилсан намын зөвлөлийн ажлын албаны даргад манай ажилтан хэлсэн. Хариу одоогоор ямар нэг хариу ирээгүй байна.


Ц.Нямдорж: Тэгээд энэ тохиолдолд чинь Лувсанжав дарга хурал орхисон гэж үзэж болох уу.

Н.Лувсанжав: Өчигдөр би тайлбарласан. Их Хурлын дэд даргад өгсөн бичиг бол тэр хурал орхилоо гэдэг ямар нэгэн үг, үсэг байхгүй байгаа. Тэр бичгэн дээр. Гансүх гишүүн, Гончигдорж гишүүн хоёр орж ирж хэлсэн үгийг протоколоос үзсэн. Тэрэн дээр хурал хаяж байна гэсэн үг үсэг байхгүй байна лээ. Тэгээд тэр нь ойлгомжгүй л болчихлоо л доо. 

Ц.Нямдорж: Тэгээд тасалж байна гэж ойлгох уу.

Н.Лувсанжав: Гансүх дарга над руу утсаар бид хаяж байгаа гэдгээ хэлсэн шүү дээ гэж ярьж байсан.

Ц.Нямдорж: Хаяж байгаа гэдэг нь орхиж байгаа гэдэг үг юм байна хуулийн үгээрээ тиймээ.

Н.Лувсанжав: Тийм орхиж байгаа гэсэн утгаар.

Ц.Нямдорж: Тэгвэл Ардчилсан намын гишүүдийн тэр картыг хийчих дэгээрээ л явъя.

Хуучин хууль, дэгээрээ бол гишүүд хуралдаан орхих эрхгүй байсан. Шинэ дэгээрээ Үндсэн хуулийг илтэд зөрчсөн асуудлыг хэлэлцэх, Үндсэн хуулийн өөрчлөлтийг эсэргүүцэх гэсэн 2-хон үндэслэлээр хуралдаан орхих эрхтэй. Бусад тохиолдолд хуралдаан орхих эрх байхгүй. Бусад тохиолдолд хуралдаан орхисон бол ирсэнд тооцоод, эсрэг санал өгсөнд тооцоод санал хураадаг учраас энэ дэгээрээ явна цаашдаа. Их Хурлын даргаар Нямдорж гэдэг хүн ажиллаж байсан ч тийм дэгээр явна, би солигдоод өөр хүн миний оронд томилогдсон ч энэ дэгээр явна. Ардчилсан намынхныг хууль зөрчихгүй байхыг, дэг зөрчихгүй байхыг би шаардаж байна.

Сая зарим нь утсаар ярьж Нямдоржийг огцортол хуралдаанд оролцохгүй гэсэн үг надад хэллээ. Үүнийг Тамгын газар баталгаажуулаад протокол болгоод биччих. Хурал орхисон гэж үзнэ. 

Үндсэн хуулийн цэцэд бичиг явуулъя Тамгын газраас юмуу, Их Хурлаас юмуу Лүндээжанцан дарга нөгөө нэг 250 саятай холбогдолтой асуудлаар хуралдаанаа хийж нэг эцсийн юмаа гаргахгүй бол энэ төсвийн тодотгол, элдэв юм мэдэгдэл яригдаад байдаг. Тэгээд цэцийн эцсийн шийдвэр чинь 30 хоногийн дотор гардаг, дарга нь 30-аар сонгодог, нийт 60 хоногийн хугацаатай юм байна лээ л дээ. 02 тоот дүгнэлт нь хэзээ гарсан юм байгаа юм. Их Хурлын тогтоол би андуураагүй бол 4 дүгээр сарын 13, 14-ний үед гарсан шиг санагдаж байна. Тэрнээс хойш 60 тэр хоногийн хугацаа нь тоологдох ёстой. Энэ бас нэг тодорхойгүй байдал бий болчихоод байгаа учраас Лүндээжанцан даргатай ярьж байгаад асуудлаа хуулийнхаа хугацаанд хэлэлцээд шийдээд өгөөчээ гэсэн бичиг явуулчих хэрэгтэй байх гэж бодож байна.

Эцсийн хугацаа нь 60 хоног юм байна лээ.

Ардчилсан намын зөвлөл тэр санал хураалтын дүнг будлиантай гээд үзээд байгаа юм бол дахиад санал хураачихаач. Надад энд хоргодоод суугаад байх ямар ч сонирхол алга. Зүгээр л хууль номын дагуу, Их Хурлын дарга, гишүүнийг чөлөөлсөн ч, огцруулсан ч санал хураалтаар л шийддэг. Тэрнийхээ л дагуу асуудлаа шийдэцгээнэ биз. Залхаж байна шүү. Төрийн ажлыг маш их гацааж байна. За Идэвхтэн дарга.

Д.Идэвхтэн: Гишүүдийн өглөөний амгаланг айлтгая. Тэгэхээр Ардчилсан намын зөвлөлийн гишүүд энэ чуулганы хуралдаанд ирэхгүйгээс болоод чуулганы үйл ажиллагаа саатаж байна л даа. Тэдний тайлбарлаж байгаагаар өөрийнхөө 17 саналыг багцалж байгаад чуулганы хуралдаанд нууц санал хураалтын дүнд оруулах тийм зорилготой. Тэр зорилго нь биелээгүйгээс болоод чуулганы хуралдаанд оролцохгүй байна гэж ойлгогдохоор нийгэмд мэдээлэл хийж байгаа. Би үнэхээр саналаа багцалж хууль зөрчие гэж байгаа бол манай бүлэг ч гэсэн бас саналаа багцлаад дахин санал хураалт явуулж болохоор байна. Тэгж хууль зөрчих боломж үнэхээр байхгүй. 

Хууль зөрчих боломж байхгүй бол чуулганы хуралдаандаа орж ирж хуралдаанаа үргэлжлүүлмээр байна. Энэ хаврын чуулганаар нийтдээ 40 гаруй асуудал хэлэлцэнэ гээд төлөвлөөд нийгэмд зарлачихсан. Зайлшгүй хэлэлцэх шаардлагатай маш олон асуудлууд байж байна. Эдгээрээс зөвхөн ганцхан асуудлыг гараас гаргачихаад байгаа шүү дээ Ойн тухай хууль. Өчигдрийн байдлаар З хуулийн хэлэлцэх эсэхийг шийдвэрлэлээ. Одоо улсын баяр наадам хүртэл чуулганы нэгдсэн хуралдааны 6 удаагийн л хуралдаан байна. Энэ хуралдаанаар тэр 40 асуудлыг хэлэлцэнэ гэдэг бол худлаа болно л доо. 

Тийм учраас энэ чуулганы хуралдааныг саатуулахгүй байх чиглэлээр Тамгын газрынхан, Лувсанжав дарга энэ Ардчилсан намынхаа гишүүдийг чуулганы хуралдаанд урьж оролцуулаачээ. Хоёрдугаарт энэ Ардчилсан намын гишүүд учир байдлаа ойлгоод ард иргэдээс сонгогдсон тэдний итгэлийг хүлээснээ ойлгоод чуулгандаа оролцож энэ хэлэлцэх ёстой төрийн хэргийг хэлэлцэж явуулж шийдвэрүүдийг гаргаачээ гэж хүсэх байна.

Үнэхээр тэр 17 саналаа багцлаад оруулъя гэж бодож байгаа бол манайх ч гэсэн саналаа багцлаад нууцаар дахиад санал хурааж болно шүү дээ. МАХН-ын бүлэг 39 саналтай.

Ц.Нямдорж:  Илээр үү.

Д.Идэвхтэн: Тийм илээр ч хурааж болно л доо. 39 саналаа багцлаад хайрцганд хийе. Ардчилсан намынхан 25 саналаа багцлаад хайрцганд хийнэ биз. Ингээд дахиж асуудал шийдэж болно шүү дээ.

Ц.Нямдорж. Тэг тэг тэгээд Идэвхтэн, Гансүх дарга хоёр та хоёр хоёулаа саналаа.

Д.Идэвхтэн:  Тэгээд Гансүх дарга эмнэлэгт хэвтчихсэн байна лээ. Өчигдрөөс хойш утсаар ярих гээд холбогдож болохгүй байгаад байгаа юм. Чуулган ингэж саатаж болохгүй. Хайран цаг байна, ард иргэдийн хүлээлт байна, ард талд нь төрийн ажил саатаж байна. Тийм учраас Ардчилсан намын гишүүдийг хуралдаа ирж ороочээ гэж уриалах байна нэгдүгээрт.

Хэрвээ өнөөдөр ингээд Ардчилсан намын гишүүдээс шалтгаалаад, эд нар хуралдаанд ирэхгүй байгаагаас болоод чуулган эхлэхгүй бол дараагийн ажлаа хиймээр байна. Өчигдөр гэхэд 2006 оны төсвийн гүйцэтгэлийг хэлэлцэх эсэхийг шийдээд Байнгын хороод руу шилжүүлчихсэн. Тэгээд энэ 7 хоногт жишээлбэл манайх бүлгийнхээ хурал, бүлгээс томилсон ажлын хэсгийн хурлыг өнөөдөр хуралдуулж ажлаа урагш нь явуулж баймаар байх юм. Тэгээд нэгдэх, хоёрдахь, гуравдахь өдрүүдэд Байнгын хороодууд хурлаа хийвэл яасан юм бэ. Заавал нэгдэх өдөр бүлэг, зөвлөл хуралдана гэж цаг алдахгүйгээр нэгдэх, хоёрдахь өдрүүдэд байнгын хороод хуралдаад, бүх байнгын хороодууд хуралдаад гуравдахь өдөр Төсвийн хяналтын дэд хороо хуралдаад тэгээд ирэх 4 дэх өдрөөс эхлээд 2006 оны төсвийн гүйцэтгэлээ чуулганы нэгдсэн хуралдаанд хоёрдугаар хэлэлцүүлгийг хийлгэх боломжийг бүрдүүлбэл яасан юм бэ. Хэлэлцэх асуудал маш олон байна. Одоо 6 сар дуусах гэж байна шүү дээ. 6 сар талдаа орчихлоо. Төсвийн хүрээний мэдэгдэл өнөөдрийг болтол хэлэлцэгдээгүй учраас Сангийн яам 2008 оны төсвийн төслийг хийж чадахгүй байна.

Төсвийн төсөл 8 дугаар сарын 30 гэхэд хийгдэж дуусаад Их Хуралд өргөн баригдахад бэлэн болсон байх хуулийн заалттай. Бас 2007 оны төсвийн тодотголыг хийх зайлшгүй шаардлага байгаа энийг 6 сард хийх хэрэгтэй. Бас оны сүүлээр ч хийх шаардлага гарч магадгүй. Гэх мэтчилэнгийн маш олон асуудал хүлээж байна. Төсвийн тодотгол хийхгүй бол хөрөнгө оруулалтын ажил бас олигтой явж чадахгүй. Нийгмийн шинжтэй арга хэмжээнүүд бас саатаж байна. Энэ нөхцөл байдлыг ойлгоод бүгдээрээ хуралдаа идэвхтэй оролцмоор байна. Ардчилсан намынхан хуралдаа орж ирмээр байна.

Санал хураалтаас үнэхээр шалтгаалаад байгаа бол хоёр талдаа багцлаад саналаа хийе л дээ. Тэдний тавьж байгаа саналын дагуу. Гэхдээ энэ үйлдэл бол хууль зөрчиж байгаа үйлдэл мөн, тэгж болохгүй. Эсвэл бүгдээрээ дахиад нууц санал хураалт явуулж болох талтай. Ямар ч байсан Их Хурлын үйл ажиллагааг саадгүй, гацахгүйгээр явуулах зайлшгүй шаардлага байна гэж хэлэх байна.

Ц.Нямдорж:  За Ардчилсан намын зөвлөлийн гишүүдийг хуралдаанд орохыг шаардаж байна. Хурал орхих эрх та нарт байхгүй. Орхиж байгаа үйлдэл чинь өөрөө үндсэн хуулийн зөрчил болно шүү. Хууль дээдлэх зарчим гэдгээр Үндсэн хуулийн 4 дүгээр зүйлээс цэцийн дүгнэлт гарна. Ардчилсан намын зөвлөлийн гишүүд энийг ойлгож байгаа юм байгаа биз дээ.

За Амаржаргал гишүүн, Бадамдамдин, Батаа, Ардчилсан намын гишүүдийн юуг тооцох юм бол 44 болчихож ажил эхлэх үү.

Би ийм байдалд орчихоод байна гишүүд ээ, яг үнэнээ л хэлье. Хурал хийхгүй ингээд суучих юм бол саяын миний ярьдаг заалтаар Үндсэн хуулийг илтэд зөрчсөн асуудлыг хэлэлцсэн тохиолдолд орхиж болно, Үндсэн хуулийн өөрчлөлтийг эсэргүүцсэн тохиолдолд нэг орхиж болно гэсэн ийм хоёр заалттай юм дэгээрээ. Тэгээд энэ дэгийн заалтыг би Үндсэн хууль зөрчсөн асуудал өнөөдөр хэлэлцээгүй байна шүү дээ. Би энэ дэгийг зөрчөөд хуралдаан хийх эрхгүй байна гэдгээр шалтаглах юм бол дахиад би цэцэд очих гэж байгаа байхгүй юү, мөн биз.

Дэгийн заалт чинь ийм байхад чи хурлаа зохион байгуулаагүй гэж нэг холбоод, тэгээд нөгөө хууль дээдлэх зарчимтайгаа очиод бас холбогдоод Нямдорж хууль бус орхилтыг зөвшөөрсөн байна, хууль дээдлээгүй байна Үндсэн хууль, З дахь дүгнэлт над дээр гарна мөн биз.

Гишүүдийн саналыг сонсчихъё. Би яг ийм байдалд л орчихоод байна. Яах юм бэ энийгээ.

Гэхдээ би бас нэг юм мэднэ. Ардчилсан намын бүх гишүүд ийм байр суурьтай байгаа юм бишээ. Хоёр, гурван хүн ингээд энэ Ардчилсан намын зөвлөл, ажлыг бужигнуулаад Зөвлөлийнхний ч ажилд, Их Хурлын ч ажилд хүндрэл учруулаад байгаа юмаа. Тийм жаахан сэтгэл санааны хүчирхийллийн арга гэх маягийн юм яриад байгаа. Яг одоо мөрдөж байгаа хуулиар бол Үндсэн хууль зөрчсөн гэж Их Хурлын даргын талаар дүгнэлт гарах юм бол тэр Их Хурлын даргатай холбогдсон асуудлыг хэлэлцэхэд дэд дарга даргална гэсэн заалт байгаа юм.

Гэтэл энэ чуулганы нээлт болоход хурал удирдуулахгүй гэдэг хууль бус шаардлага тавьсан. Би тэрийг нь хүлээж авсан, дараачийн дүгнэлт дахиад гарахад ийм шаардлага тавьсан, би тэрийг нь бас дэг зөрчин байж хүлээж авсан. Ингэж болохгүй биз дээ цаашид. Энэ дандаа нэг ийм хүчирхийллийн аргаар асуудалд ханддаг явдлаас зайлсхиймээр байна.

Яг үнэндээ бол яг тэр Ардчилсан намын шаардлага хүлээж авснаас шалтгаалаад би бас Үндсэн хууль зөрччихөөд байгаа байхгүй юү. Хуулийн бус үндэслэлээр хуралдаан даргалахаас татгалзсан, энэ үйлдлээрээ хууль дээдлэх Үндсэн хуулийн зарчим зөрчсөн Нямдорж дөрөвдэх дүгнэлт ингэж гарна. 

Гишүүдийн байр суурийг сонсчихъё, энэ Ардчилсан намын ирцийг яах юм бэ. Би ганцаараа энийг шийдээд яах вэ. Мөнх-Оргил.

Ц.Мөнх-Оргил: УИХ-ын ажлыг даргаа цаашдаа ингэж үргэлжлүүлж боломгүй байна л даа. Ардчилсан намын нөхдүүд хуралд орж ирэхгүй бол бидний энэ төсвийн гүйцэтгэл, тодотгол, тэгээд цаашлаад энэ Гаалийн хууль, Татварын ерөнхий хуулиудыг хэлэлцэх аргагүй болчихоод байна. Тэгээд ийм нөхцөлд Их Хурлын даргаа Ардчилсан намын зөвлөлд хуралд орж ирэх урилгыг Ерөнхий нарийн бичгийн даргаар дамжуулаад, шаардлагатай бол бичгээр ч гэсэн өгье дөө. Лувсанжав дарга Ардчилсан намын нөхдүүдэд хандаж бичгээр, бүх болохгүй бол телевизээр хандаж хүсмээр байна.

Хоёрдугаарт үнэхээр энэ гацаа санал хураалтаас болоод байгаа бол гарцууд байна шүү дээ. Хуулинд нууцаар оролцсон гишүүдийн олонхийн саналаар гэсэн заалт байна. Хэрвээ өмнөх санал хураалтын дүнг хүлээн зөвшөөрөхгүй байгаа бол дахиад нууц санал хураалт явуулъя л даа болно шүү дээ болохгүй юм байхгүй. Тогтоол гаргая. Дахиж санал хураалт явуулъя. 

Тэгэхдээ энэ удаа бүгдээрээ орж сууж байгаад янз бүрийн төлөөлөлгүйгээр жагсаалт бичиг цаас гаргалгүйгээр бүгдээрээ ороод ирцээ бүрдүүлээд санал хураалтад орчихмоор байна. Эсвэл ерөөсөө бүлэг, бүлгээрээ хуралддаг шинэ дэгтэй болох юмуу. Гансүх дарга шиг 17 хүний жагсаалт барьж орж ирчихээд гарын үсэг зурчихсан гээд, Идэвхтэн дарга ч гэсэн тэгвэл бид нарын нэр усыг бичээд гарын үсэг зуруулаад ингээд цаасаа үзүүлээд Лувсанжав дарга тэрийг нь тулгаад нэрээ энэ Мөнх-Оргилын гарын үсэг мөн байна, Гансүхийн гарын үсэг мөн байна гэдгийг нь тулгаад тэгээд санал хураалтаа хийгээд явчихаж болно шүү дээ. Ийм л хоёр хувилбар байна шүү дээ. Өөр хувилбар байхгүй байна. Тэгээд нэгийг нь сонгомоор байх юм.

Лувсанжав дарга алийг нь сонгох бололцоотой байна та Гансүх даргатай зөвлөлдөөд шаардлагатай бол энэ дундаа нотариатч суулгачихъя л даа. Тэгээд мэргэжлийн нотариатч суугаад бидний гарын үсгийг тулгаад.

Ц.Нямдорж: Тэгэхдээ тэр гарын үсэгт Мөнх-Оргил дарга кримналистикийн шинжилгээ хийлгэнэ шүү.

Ц.Мөнх-Оргил:  Хийлгэе л дээ. 

Ц.Нямдорж: Тэгж байж асуудалд хандахгүй бол тэр чинь бас төлөөлөөд зурчихаж мэднэ шүү дээ.

Ц.Мөнх-Оргил: Тэгээд цаашид Их Хурлын даргаа бас нэг дэгтэй холбоотой санал хэлэхэд тэр оролцоогүй, хурал хаячихсан гишүүдийг хуралд оролцсонд тооцдог тэр заалтыг эргэж хармаар байх юм. Ер нь дэгтэй холбоотой маш их заалтууд байна. Энийг би дахиад Лувсанжав даргаас хүсэх гээд байна. Мэргэжлийн нөхдүүд байна. Парламентад олон жил ажиллачихсан экспертүүд байна, хуулийн зөвлөхүүд байна. Энийг олон улсын жишиг стандарттай нь тулгаад нэг тийш нь цэгцлээчээ. Эсвэл Их Хурлын гишүүний эрх зүйн байдлын тухай хууль гэж байсан шүү дээ. Тэгээд буцаагаад тэрийгээ сэргээе л дээ. Хуралдаа ирдэггүй гишүүддээ ямар арга хэмжээ авдаг юм бэ тэрийг нь авъя л даа.

Тэр хоёр санал хураалтыг дахиж хийх арга байна уу, байгаа бол тэр хоёрын нэгийг нь сонгоод санал хураалт хийлгээд өгөөчээ. Тэгээд хурлаа үргэлжлүүлж явуулмаар байх юм. Тэгээд манай Байнгын хороон дээр гэхэд л Эрүүгийн хууль гацчихаад байж байна. Ардчилсан намын нөхдүүд Эрүүгийн хуулийн асуудлыг хэлэлцүүлэхгүйгээр З удаа завсарлага авлаа Байнгын хорооноос.

Эрүүгийн байцаан шийтгэх хууль хүлээгдээд байна. Авилгатай тэмцэх шинэ газар байгуулагдчихаад хэргийн харьяаллаа тогтоолгож чадахгүй хүлээгээд байж байна. Гаалийн хууль, Гаалийн тарифын хууль хэлэлцэж эхэлмээр байна. Наадам дөхчихөөд байдаг энэ асуудлыг нэг тийш нь болгож өгөөчээ гэж хүсмээр байна.

Ц.Нямдорж: Өөр энэ асуудлаар саналтай гишүүд байна уу.

Эх орон намыг сонсчихъё, Шинэ намыг сонсчихъё, Үндэсний шинэ намыг. Яах юм бэ энэ асуудлыг цаашдаа. Батхуяг гишүүн, Жаргал гишүүн, Цэрэнбалжир гишүүн, Оюун гишүүн байна.

С.Оюун: Ардчилсан нам хурлаа зүгээр л нэг хаяад тасалчихсан гэж би бодохгүй байна л даа. Үндэслэлээ өчигдөр хэлээд хэвлэлийн бага хурал хийгээд байсан. Үндсэн хууль зөрчсөнтэй холбоотой асуудлаар л хурал хаяж болно, ганцхан үндсэн хууль зөрчсөн асуудлаар хаяж болно гэж яриад байна шүү дээ. Ер нь Үндсэн хууль зөрчсөн, Их Хурлын дарга Үндсэн хууль зөрчсөн асуудлаар санал хураалт дэгийн хуулийн дагуу явагдсангүй гээд тэр нь өөрөө бас шууд бусаар үндсэн хуультай холбоотой, нэлээд ноцтой үндэслэл хэлээд энд суугаад байгаа шүү дээ. Тэгэхээр МАХН Ардчилсан намтай ярих хэрэгтэй байх л даа. Үндэслэлийг нь сонсоод, ширээний ард суугаад энэ гацаанаас яаж гарах ёстой юм бэ гэдгийг ярих хэрэгтэй байх.

Хоёрдугаарт өчигдөр би бас хэлж байсан. Ардчилсан намтай, ардчилсан намгүй олонхи хэрвээ хурлаа явуулъя гэж байгаа бол ирц хангалттай бүрдүүлэх боломж байгаа шүү дээ. Ардчилсан нам ирээгүй болохоор ирц байхгүй гэж хэлж болохгүй. Ахин хэлэхэд 48 гишүүн байгаа юм байна лээ эрх барьж байгаа намуудад. Одоо 18 л байна, эрх барьж байгаа намуудаас, 30 нь байхгүй байна. Ардчилсан нам чинь 25 л гишүүнтэй шүү дээ. Дээрээс нь эдний 2, Ард түмний намын Гүндалайг нэмээд нэг 28 л болдог юм байна лээ. 48 хүн байгаа тохиолдолд бол олонхио бүрдүүлээд Их Хурал дээр ирцээ бүрдүүлээд явах бүрэн боломжтой. Тийм хоёр вариант л байна. 

Нэгдүгээр вариант нь эсвэл Ардчилсан намтайгаа суугаад үндэслэлийг нь сонсоод гацаанаас гарах боломж байна уу гэдгээ ярих хэрэгтэй, хэрэв үгүй бид нар зөв шийдсэн гэж үзэж байгаа бол өөрсдөө ирцээ бүрдүүлээд хурлаа ажиллуулах бүрэн боломж байгаа шүү дээ. Тэгээд өөрсдөө олонхи ирцээ бүрдүүлж чадахгүй байна шүү дээ. Өчигдөр үдээс хойш ирцгүйгээр хуралдаад санал хураагаад л яваад байсан. Одоо бол 18, 20 хүрэхгүй л хүн сууж байна шүү дээ.

Ц.Нямдорж: Ирц байсан Оюун гишүүн.

С.Оюун: Тэр худлаа байхаа. Өчигдөр ч гэсэн худлаа яриад 32-хон хүнтэй саналаа хураагаад 39-өөс их байна л гээд яриад байсан шүү дээ. Худлаа Идэвхтэн даргаа байгаагүй. 

Ц.Нямдорж: За ямарч байсан Идэвхтэн дарга Ардчилсан намын зөвлөлийнхөнтэй уулз.

За Батхуяг гишүүнийг сонсчихъё.

Ж.Батхуяг: Үндэсний шинэ намын хувьд ирцээ бүрдүүлээд цаашдаа ажлаа хийгээд явах л ийм сонирхолтой байна. Нэгэнт тавьж байгаа шаардлага нь тийм хатуу УИХ-ын даргыг заавал огцор гэсэн тулгасан шаардлага тавьж байгаа тохиолдолд тэрийг хүлээж авах бололцоо одоохондоо байхгүй байна гэж бодож байна. Тийм болохоор хэзээ нэгэнт цагт мэдээж хэрэг орж ирж л таараа. Тэрнээс нааш арга хэмжээ бол олонхийн бүрдүүлж байгаа Их Хурал ирцээ бүрдүүлээд ажлаа хийгээд цаашдаа хэлэлцээд явах ёстой гэж үзэж байгаа юм. За Жаргал гишүүн.

Ц.Жаргал: Эх орон нам өөрийнхөө байр суурийг түрүүчийн хуралдаан дээр тодорхойлсон байгаа. УИХ-д хийх ажил их байна. Хаврын чуулган эхэлснээс хойш сар гаруй хугацаанд ганцхан хууль баталчихаад тэгээд янз бүрийн томилгоон дээр нэлээд хугацаа алдсан байна. Тийм учраас улс эх орны өмнө тулгамдаад байгаа 2006 оны төсвийн гүйцэтгэл, 2007 оны төсвийн тодотгол, 2008 оныхоо төсвийн хүрээний мэдэгдлийг одоо хэлэлцэх нь чухал байна гэсэн ийм байр суурьтай байгаа. Ер нь олонхийг бүрдүүлж байгаа парламентад суудалтай намууд ирцээ бүрдүүлж чуулганыхаа ажлыг цааш нь үргэлжлүүлье. Тэрний хажуугаар МАХН-ын бүлэг Ардчилсан намын зөвлөлтэй зөвлөлдөж энэ хурлыг гацаанаас нь гаргах асуудал дээр шийдвэртэй алхам хийгээсэй гэж үзэж байна.

Ц.Нямдорж: Ямар ч тохиолдолд юу шүү дээ Их Хурлын гишүүд ээ. Их Хурлын дарга чөлөөлөгдөх өргөдлөө өгсөн ч санал хураалтаар шийдэгдэнэ. Огцрох өргөдлөө өгсөн ч санал хураалтаар шийдэгдэнэ. Ийм л хуультай юм шүү дээ. Тэгээд санал хураагаад асуудлаа шийдэцгээ л дээ.

За Идэвхтэн даргыг сонсчихъё.

Тэр хуулиар гишүүдийн төлөө санал өгдөг горимд шилжье гэж байгаа бол Их Хурлын хуулинд өөрчлөлт оруулж байж тэрийгээ хийнэ шүү.

Дараачийн 2008 оны сонгуульд намын дарга нар гишүүдийнхээ жагсаалтыг гаргаад тэгээд сонгуулийн хайрцганд хийцгээгээрэй. Идэвхтэн даргыг сонсъё.

Д.Идэвхтэн: Хоёр талаасаа нэрсээ жагсааж байгаад хайрцганд хийдэг бол үнэхээр хууль зөрчиж байгаа үйлдэл шүү дээ. Аргаа барахдаа л тэгж хэлж байгаа болохоос, Ардчилсан намын зөрүүдлийг зөрүүдлээр тайлбарлавал тэгж тайлбарлах тийм л арга зам байна л даа. Ер нь тэгж багцаараа нууц санал хураалтад оролцоно гэдэг бол хууль зөрчиж байгаа хэлбэр шүү дээ энэ бол нэг.

Хоёрдугаарт тэртэй тэргүй энэ Ардчилсан намынхан өнөөдөр орж ирэхгүй юм байна л даа. Тэгэхээр бид нар энд хий дэмий сууж цаг алдаад хэрэггүй байнаа. Хийх ажил их байна.

Өнөөдөр манай намын бүлгийн ажлын хэсгийнхэн цугларч 2006 оны төсвийн гүйцэтгэлийн талаар ярилцая гэж бодогдож байна. Ингэж зүгээр сууснаас ажлаа хийх нь зүйтэй байна. Тийм учраас чуулганыхаа хуралдааныг болиод манай бүлгийн ажлын хэсгийнхэнд хуралдах боломж олгоочээ гэж Их Хурлын даргаас хүсье. Тэгээд ирэх нэгдэх, хоёрдахь өдөр Байнгын хороод хуралдуулах талын юмыг  Их Хурлын дарга зохион байгуулж өгөөч. Гуравдахь өдөр Төсвийн хяналтын дэд хороо хуралдах боломж олгож өгөөч. Тэгээд дөрөвдэх өдрөөс  2006 оны төсвийн гүйцэтгэлээ ярих боломж олгоочээ гэж хүсэх байна.

Ц.Нямдорж: Намуудын дарга нар гишүүдийнхээ батлахыг сольж, 2008 оны сонгуульд сайн бэлтгээрэй. Тэгээд гишүүдийнхээ нэрсийг нь жагсаагаад саналын хайрцганд дарга нар нь авчирч хийгээд ийм юманд шилжих нь байна шүү. 

Завсарлага.

Үдээс өмнөх хуралдаан 11 цаг 05 минутад завсарлав.

Үдээс хойшхи хуралдаан 15 цаг 30 минутад эхлэв.

Эрүүл мэндийн салбарын өнөөгийн байдал, цаашдын зорилтын талаар Монгол Улсын Ерөнхий сайдын мэдээлэл 

Д.Лүндээжанцан: Ардчилсан намын зөвлөлийн гишүүд орж ирж Ерөнхий сайдын мэдээлэл, тэрний дагуу асуултуудаа асуух ёстой бас орж ирээгүй, хурал орхисон гэсэн мэдэгдэлтэй байгаа юм байна. Ийм учраас өнөөдрийн Засгийн газрын мэдээлэл хойшиллоо.

Хуралдаан 15 цаг 32 минутад өндөрлөв.


Соронзон хальснаас хянаж буулгасан:

Хуралдааны нарийн бичгийн дарга




В.ОЮУН

